De schriever veur et dorpsbelang.
Woord veurof.

Et verhael 'De schriever veur et dérpsbelang', schreven in 1967, wodt al jaorenlaank deur
bekende en minder bekende tenielverienings in een wat anpaste vorm as tenielstokkien opvoerd.
Ik geleuf dat 'Tryater' d'r mit begonnen is en daornao bin aandere zelschoppen volgd. Ik heb et
allemaole mar gewodden laoten en docht: et komt laeter grif wel es iene in gedaachten dat zoks
niet zo mar kan, dat daor toestemming veur neudig is. En dat kwam ok al uut; in "84 of "85 het
een klein zelschop mi'j es om toestemming vraogd, om dit stokkien in et eupenbaor uutvoeren te
meugen. En ik heb vanzels toestemming geven - bliede da'’k es vraogd wodde. Ik heb as
'tegenprestaosie’ al een ofdrok van 'e tekst vraogd (en ok kregen), want men wil toch wel es
weten wat d'r mit jow verhael gebeurd is. Ik stel et slim op pries dat de Stichting Uutgeveri'
Frysk Teniel an disse typies -Fries-sloege gang van zaeken een aende maeken willen het deur et
tot tenielstokkien bewarkte verhael in heur foons op te nemen en et daormit tot 'beschaarmde’
tekst te maeken. Ik stel et ok slim op pries dat de Stichting mi'j vragt het de bewarking tot
tenielstok uut te voeren. De tekst die now meerstal deur tenielzelschoppen bruukt wodt en die -
bi'j mien weten- alderdeegst veur "Tryater' maekt is, wiekt aanders niet veule of van 'e tekst van
et verhael, mar een stokmennig punties hadden donkt mi'j toch nog verbeterd wodden kunt. Et
verhael telt achttien pesonen, en daornaost nog niet-bi'j-naeme nuumde feguren as 'iene' en
'goenend'. Veur een verhael maekt dat niks uut: men kan zo veule pesonen mitspeulen laoten as
men mar wil. Mar veur een schetsien is een kleine twintig pesonen wel wat vule en 't is ok wat
on-ekenomies om een speulder mar iene keer wat zeggen te laoten. In'e Tryater bewarking is et
tal pesonen weerommebrocht tot zeuven. Tk heb d'r achte van maekt. Hej' speulders bi'j de roes,
dan kuj' de grotere rollen verdielen over een stokmennig meensken; hej' minder as achte, dan kan
d'r perbeerd wodden om rollen bi'j mekeer te voegen. In et verhael is 't ok de hieltied niet dudelik
wie as een bepaolde opmarking maekt; in 'e tenielbewarking is et zo veraanderd, dat angeven
wodt wie wat zegt. In 1967 was et nog niet zo gaonber dat vrouwluden in een vergeerdering de
mond eupen scheurden, mar da's now vri'j normaol wodden. Men zol et schetsien ok wat
ni'jmoderiger maeken kunnen deur pattie rollen deur vrouwlu speulen te laoten - d'r moet dan
wel ommedaenken an geven wodden dat in 'e tekst van ere speulers bi'jgelieks 'Kupers'
veraanderd wodt in 'vrouw Kupers'. (De rolle van de 'verteller' kan deur iene van de speulers
waorneumen wodden). Tot endebesluut nog een pesoonlike opmarking: ik hebbe d'r aanders een
veschrikkeliken hekel an om in mien oolde wark omme te lezen, om drokklarren van her-
uutgaoven nao te kieken, enzovothenne. Mar veur 'De schriever veur et dorpsbelang' he'k een
zwak. Dat komt deurdat bi'j dit verhael -en grif ok bi'j et tenielstokkien - schrieversinteensie en
lezers/luuster-reaksie zo volsleugen tegen mekaander over staon. Dit verhael is ontstaon uut haet
en wraokgevulens, 'k heb wraoke nemen wilt op al die sloege klootzakken die niet bi'j machte
weren om literetuur te lezen en te begriepen - et is schreven in 'e tied van mien (driegend)
ontslag destieds en wat gebeurd d'r: de lezers/lustereers gniezen heur stokkent! Dat is vanzels
hiel sneu veur mi'j, mar et gaot toegelieke tegen mien gevuulte in veur spotske humor. En
daorbi'j is de ontvangst van et publiek ok een bewies van mien rissenaosie dat de bedoelings van
een schriever niet belangriek binnen; wat telt is zien tekst.

De schriever veur et dorpsbelang.

(Et teniel moet een zaeltien veurstellen. D'r moe'n inkelde rie els stoelen wezen veur et ebliek.
een taofel daor de veurzitter an zit. en naost die taofel een keteder daor de s reker aachter stiet.



